http://www.berria.info/testua_ikusi.php?saila=plaza&data=2006-06-10&orria=048&kont=007
2006-06-10




626 hitz

Gaixoen oinazea goxatuz 

Oso eri dauden pertsonen elikaduraz solastatu dira goi mailako sukaldari eta sendagileak Donostian. 
AINARA ARRATIBEL - Donostia 

Larri dauden pertsonen bizimodua gozatzea, alaitzea. Ez da kontu makala, baina merezi du saiatzea. Merezi du haiei bizipoza ematea. Gauza txikiekin lortzen da, gainera; otorduekin, adibidez. Baina nola prestatzen dira plater egokiak eta goxoak hain gaixo daudenentzat? Sormenarekin eta maitasunarekin. Halaxe nabarmendu zuten goi mailako hainbat sukaldarik eta sendagilek Bizitza gozatzen mahai-inguruan. Donostiako Kursaalean egin zen eztabaida, eta Hilario Arbelaitz, Martin Berasategi, Juan Mari Arzak, Karlos Argiñano, Amaia Ortuzar eta Ferran Adria sukaldariak eta Antonio Pascual eta Albert Tuca sendagileak aritu ziren solasean. Gaixotasun Larrietarako Tratamendu Aringarrien kongresuaren karietara egin zuten mahai-ingurua. 

Zein plater mota egin behar den jakiteko, gaixoek zer nahi duten jakin behar da. Donostia Ospitalean eta Bartzelonako San Pau erietxean egindako inkesta baten arabera, zopa, pasta, barazkiak eta fruta dira oso gaixo daudenek gustukoen dituztenak. Kosta egiten zaie, berriz, haragia eta gozoak jatea. 

Gustuetatik haratago, zailtasun mordoa dago minbizia edo beste eritasun larriren bat dutenen menuak, otorduak prestatzeko. Izan ere, gaixoen %60k ez dute jateko gogorik, eta %43k asaldurak izaten dituzte dastamenean eta usaimenean. Ondorioz, izugarri flakatzen dira. Anorexia izaten dute askok eta askok: «Badira gosea egiten laguntzen duten botikak, baina neurrian hartu behar dira. Gainerakoan, kalte egin dezakete», azaldu zuen Antonio Pascual sendagileak. Izan ere, kontua ez da gaixoak gehiago jatea: «Jateko plazera mantentzen eta hobetzen lagundu behar diegu». 

Erronka zaila izan arren, enbidoari erantzuteko prest daude: «Helburu polita da, eta sukaldariak horretarako gaude. Bihotzez egiten dugu, gainera. Orain gutxi arte aparteko mundua zen goi mailako sukaldaritza, baina konturatu gara konpromiso bat dugula gizartearekin», zioen Ferran Adriak. 

Dena den, ardura ez da goi mailako sukaldariena bakarrik. Sukaldaritza eskolek eta elikadura industriek asko dute egiteko. 

SORMENA ETA MAITASUNA. Konpromisoarekin batera, maitasuna oso garrantzitsua da: «Beti saiatzen gara ahalik eta plater goxoenak prestatzen; baina horientzat, are gehiago. Oso esker onekoak dira», esan zuen Karlos Argiñanok. Sormen lana egitea da kontua. 

Sukaldariek argi dute plater pisutsuak ez direla oso aproposak: «Mokadu txikiak egiten dituzte; beraz, egokiagoa da lau plater txiki jatea, bost handi baino», dio Adriak. Gurean hain ohikoak diren pintxoak, adibidez, aproposak dira horretarako. Dena den, ez dute pintxo ilunak izan behar: «Bizitasun, kolore apur bat izan behar dute. Horretarako, piperra eta tomatea erabil daitezke, adibidez», proposatu zuen Amaia Ortuzarrek. Beste hainbat ideia ere eman zituzten: bakailao eta piper pintxoa, oilasko txitxiburduntzia... 

Txikiak eta bigunak izan arren, askori kontrako eztarritik joaten zaizkie. Halakorik ez izateko, aproposak dira pureak, kremak eta gelatinak. Horiek uztartu, eta plater bikainak presta daitezke. 

Gaixo ugarik, ordea, ezin dituzte platerak dastatu. Izan ere, dastamenaren zati handi bat galdua dute. «Ahalik eta zapore handiena izan behar dute jakiek. Horretarako, espezieak eta landareak erabil daitezke: albahaka eta ereinotza», esan zuen Arzakek. Eta, noski, gozatzeko aukera ere izan behar da: «Ardo apur bat hartu nahi badute, har dezatela. Neurrian ez du kalterik egiten, bizipoza ematen du. Are gehiago ona bada». 

'Bizitza gozatzen' liburua argitaratu dute hainbat sukaldarik 

Solasaldian egindako proposamenak eta beste asko bildu dituzte Bizitzaz gozatzen liburuan. Donostia Ospitaleko Maite Olaizola izan da gidaria, eta sukaldari bakoitzak hiru errezeta egin ditu. Beraz, denera gaixo horientzako 22 plater egoki eta gozo daude liburuan. Horrekin batera, espezieak eta osagai txikiak nola erabili azaltzen diete. Oliba beltzak, adibidez, ez dira hain gaziak. Errezeten artean hauek dira esanguratsuenak: muskuiluak onddoz beteta, arroz zopa karraskatua, odolkia azarekin, marmelada fruta freskoekin... Gaixoak zaintzen ari direnek erraz eta azkar egiteko moduko errezetak dira; goi mailako sukaldariek aholkatuta, gainera. Madaus argitaletxeak kaleratu du liburua. 

«Jateko plazera hobetzen eta areagotzen lagundu behar diegu gaixo daudenei» 

ANTONIO PASCUAL - Sendagilea 

«Gizartearekin konpromiso bat dugula konturatu gara goi mailako sukaldariak: gaixoei laguntzea» 

FERRAN ADRIA - sukaldaria 

«Ardo apur bat hartu nahi badute, har dezatela. Neurrian ez die inolako kalterik egingo» 

JUAN MARI ARZAK - sukaldaria 

